
Астанадағы Аграрлық университетте дәстүрлі факультетаралық көркемөнерпаздар байқауы мәреге жетті

 АСТАНА. 13 сәуір. ҚазАқпарат /Гүлмира Әлиакпарова/ - Астанадағы Қазақ агротехникалық университетінде Қазақстан Тәуелсіздігінің 20 жылдығына арналған дәстүрлі факультетаралық көркемөнерпаздар байқауы мәреге жетті. 

5-і мен 7-ші сәуір аралығында өнерлерін ортаға салған 8 факультеттің тартымды шыққан концерттік нөмірлері сейсенбі күні өткен гала-концертте қайта қойылып, жеңімпаздардың есімдері жарияланды.

Университет қабырғасында 40 жыл қатарынан ұйымдастырылып келе жатқан өнер бәсекесі әр жылы белгілі бір тақырыптарға арналып келеді. Мысалға, 2008 жылы ол - Астана қаласының 10 жылдығына орай - «Астанам, ән-жырым!», 2009 жылы - қазақтың ұлы тұлғасы С.Сейфуллинді еске алу мақсатында - «Біздің университет С.Сейфуллиннің атында», 2010 жылы - «Ұлы Жеңіске - 65 жыл!» тақырыптарымен өтсе, биылғы байқау бүкіл қазақ жұрты үшін айтулы дата - Қазақстан Тәуелсіздігінің 20 жылдығына арналды. 

Студенттер мен профессорлық-оқытушылық құрамнан жасақталған шығармашылық ұжымдар тарих беттеріне шолу жасап, азаттық жолында тер төгіп, жанын пида еткен ұлы тұлғалар жайында, небәрі 20 жылдың ішінде әлем елдерімен терезесін теңестірген бүгінгі Қазақстан туралы сахналық көріністер қойды. Байқаушылар сондай-ақ патриоттық әндер шырқап, «Саммит», «Ата жұртқа тағзым», «Полигон», «Топ жарған тәуелсіздік құрдасымын» атты арнау өлеңдерін оқыды. «Ту», «Азиада», «Ел бірлігі» сынды би композиялары да елжандылық рухқа толы болды. Ал әрбір факультетте құрылған ұлт аспаптар оркестрлері қазақтың күй қоржынындағы жан серпілтер күйлерін күмбірлете орындады. Ұжымдар ұсынған концерттердің шырқау шегі әдеттегідей, 100-ге жуық адамнан құралған - хор болды. Хордың орындауындағы «Атамекен», «Отан - Ана», «Егеменді Қазақстан», «Қазақстан» әндері көрермендердің көңіліне ерекше әсер қалдырды.

Байқаудың нәтижесінде бірінші орынды техникалық факультет, екінші орынды - энергетикалық, үшінші орынды - агрономиялық факультеттер иеленді.

